С П О Г О Д Б А 

за утврдување на мерки за материјална и социјална сигурност (социјален пакет) за вработените во МКТ кои ќе бидат опфатени со процесите на аутсорсирање на одредени несуштински дејности во МКТ, утврдени во рамките на годишни колективни преговори за усогласување на интересите  за 2014 година
Скопје 2015 година

Врз основа на член 2 од Колективниот договор на  Mакедонски Телеком АД – Скопје (MKT/Компанијата) ,  MKT  и Синдикалната Организација на  Mакедонски Телеком АД - Скопје, како страни во Колективното преговарање, ја склучија следната 
С П О Г О Д Б А

за утврдување на мерки за материјална и социјална сигурност (социјален пакет) за вработените во МКТ кои ќе бидат опфатени со процесите на аутсорсирање на одредени несуштински дејности во МКТ, утврдени во рамките на годишни колективни преговори за усогласување на интересите  за 2014 година
Член 1
Двете страни потписници на оваа Спогодба, како страни во колективните преговори, потврдуваат дека врз основа на член 2 од Колективниот договор на Македонски Телеком АД Скопје, а согласно известувањето на Синдикалната Организација на МКТ за покренување на годишните Колективни преговори за 2014 година (бр. 125/1 од 31.12.2013 година) и известувањето од МКТ за прифаќање на Колективните преговори за 2014 година (бр. 01-3634/2 од 16.04.2014 година), Синдикалната организација на МКТ и МКТ ги отпочнаа годишните колективни преговори за усогласување на интересите за 2014 година.

Во рамките на преговорите, а согласно актите кои се основ за отпочнување и одвивање на истите, МКТ како страна во колективните преговори, со допис број 043-317159/1 од 29.12.2014 година, предложи дополнителна тема за разговор за која сметаше дека треба да биде предмет на колективните преговори и тоа:
“Отпочнување на разговори и преговори за планирани идни активности во Компанијата во врска со аутсорсирање (outsource) на одредени несуштински дејности”.
Во однос на ова прашање, со оваа Спогодба двете страни постигнаа согласност и утврдија социјален пакет (мерки за материјална и социјална сигурност) за вработените во МКТ кои ќе бидат опфатени со процесите на аутсорсирање на одредени несуштински дејности во МКТ. 
Член 2
Социјалниот пакет ги содржи следните мерки за материјална и социјална сигурност:
1. Вработување кај друг работодавач без огласување, со преземање и склучување на Договор за вработување за вршење на работи кои одговараат на неговата стручна подготовка, односно квалификација (согласно член 96 од Законот за работни односи)
1.1.  Услови
1.1.1. Вработување во компанијата со која е склучен Договор за услуги, со склучување на Договор за вработување на неопределено време, со полно работно време, на работно место кое одговара на неговата стручна подготовка, односно квалификација согласно одредбите од Законот за работни односи (ЗРО). 
1.1.2. Давателот на услуги, како нов Работодавач на превземените работници, се обврзува истите да ги ангажира на работни активности првенствено поврзани со услугите кои ќе ги обезбедува за корисникот на услуги (МКТ), опишани во Договорот за услуги.  Доколку новиот работодавач покрај на споменатите активности ги ангажира превземените работници и за други дополнителни активности истите не смеат да бидат во спротивност со стручната подготовка, односно квалификацијата на секој конкретен работник.
1.1.3. На превземениот работник, од страна на Компанијата давател на услуги за МКТ како нов работодавач, нема да му биде откажан договорот за вработување од деловни причини  (економски, организациони, технолошки, структурни или слични причини од страна на работодавачот), без согласност на работникот, во период од 2 (две) години од денот на  склучување на договорот за вработување.

1.2.  Права на превземените работници (по избор на работникот со или без гарантиран период)
1.2.1. Гарантиран период  во кој: 

Во првите 12 месеци (1 година) oд важењето на Договорот за услуги склучен помеѓу МКТ и Компанијата давател на услуги и превземањето и склучувањето на Договорите за вработување со превземените вработени од страна на новиот работодавач ( Давателот на услуги), на работникот ќе му бидат обезбедени сите права од работен однос поврзани со плаќањето на работата (основна бруто плата, работна успешност, додатоци и месечна компаниска стимулација) во висина која на работникот му била утврдена во Договорот за вработување склучен со МКТ во последниот месец пред откажување на истиот, како и надомест за Нова година и Божиќ и регрес за годишен одмор во висина утврдена согласно условите од Колективниот Договор на МКТ и сите други права од работен однос кои за работникот произлегуваат од позитивните законски прописи и колективен договор применлив за новиот работодавач ( Давателот на услуги). 
На работникот ќе му се исплати еднократен финансиски надомест (испратнина), на денот на престанокот на работниот однос во МКТ, во висина од 5.000 € нето во денарска противвредност согласно средниот курс на Народна Банка на Република Македонија (НБРМ) утврден на денот на исплатата. 
По истекот на гарантираниот период, основната плата на работникот како и останатите права од работен однос, ќе бидат утврдени согласно позитивните законски прописи и колективен договор применлив за новиот работодавач (Давателот на услуги), со нов Договор за вработување или Анекс на постојниот договор на работникот.  
1.2.2. Без гарантиран период во кој:
Со превземањето и склучувањето на Договор за вработување со новиот Работодавач, основната плата и останатите права од работен однос ќе се утврдат од страна на новиот работодавач кој го превзема работникот, во Договорот за вработување согласно позитивните законски прописи и колективен договор применлив за новиот работодавач ( Давателот на услуги).

На работникот ќе му се исплати еднократен финансиски надомест (испратнина), на денот на престанокот на работниот однос во МКТ, во висина од 9.000 € нето во денарска противвредност согласно средниот курс на НБРМ утврден на денот на исплатата. 
1.3. Одредби за гаранции на превземените работници
Во случај на раскинување на договорот за услуги пред истекување на периодот за кој се гарантираат правата на работниците:

1.3.1. За вработените од точка 1.2.1.

-  доколку се раскине договорот за услуги во првите 12 месеци (првата година) од склучувањето на истиот , а давателот на услуги не ги задржи вработените:
· МКТ на сите вработени, кои во тој момент ќе бидат во редовен работен однос кај давателот на услуги, ќе им понуди вработување со превземање и склучување на Договор за вработување на неопределено време, со полно работно време со новиот давател на услуги под услови загарантирани во точка 1.2.1 став 1 до истекот на гарантираниот период од 12 месеци (една година). Новиот давател на услуги ќе биде обврзан да ги почитува гаранциите од точка 1.1.3 до истекот на временски загарантираниот период од 24 месеци.  Доколку не се обезбеди нов давател на услуги, тогаш МКТ е должен вработените финансиски да ги обештети во износ пресметан согласно условите утврдени во точка 1.2.1 став 1 од денот на престанокот на работниот однос кај давателот на услуги до истекот на гарантираниот период од 12 месеци (една година).
· Доколку давателот на услуги и по раскинување на договорот за услуги ги задржи вработените, но под понеповолни услови, МКТ е должен вработените финансиски да ги обештети за разликата помеѓу гарантираните услови (точка 1.2.1 став 1) и новите услови до истекот на гарантираниот период од 12 месеци (една година). 

- доколку се раскине договорот за услуги по истекот на периодот од 12 месеци (една година), а пред истек на периодот од 24 месеци (две години) од склучување на истиот, а  давателот на услуги не ги задржи вработените:
· МКТ на сите вработени , кои во тој момент би биле во редовен работен однос кај давателот на услуги, ќе им понуди вработување со превземање и склучување на Договор за вработување на неопределено време, со полно работно време со новиот давател на услуги, но само во случај доколку МКТ склучи договор за извршување на предметните  услуги од страна на нов давател на услуги.

· Новиот давател на услуги ќе биде обврзан да ги почитува гаранциите од точка 1.1.3 до истекот на временски загарантираниот период од 24 месеци.
1.3.2. За вработените од точка 1.2.2.
-доколку се раскине договорот за услуги пред истекот на 24 месеци од склучувањето на истиот 
· МКТ на сите вработени, кои во тој момент би биле во редовен работен однос кај давателот на услуги, ќе им понуди вработување со превземање и склучување на Договор за вработување на неопределено време, со полно работно време со новиот давател на услуги, но само во случај доколку МКТ склучи договор за извршување на предметните услуги од страна на нов давател на услуги. Новиот давател на услуги ќе биде обврзан да ги почитува гаранциите од точка 1.1.3 до истекот на временски загарантираниот период од 24 месеци.
1.3.3. Во случај на непродолжување на договорот за услуги по истекот на рокот за кој е склучен, МКТ и новиот давател на услуги ќе ја испитаат можноста да им се понуди вработување со превземање на вработените од страна на новиот давател на услуги на оние превземени вработени кои во тој момент биле, односно останале во редовен работен однос кај претходниот давател на услуги.
1.3.4. Во случај на неисполнување на утврдените права на превземените работници од страна на новиот работодавач (давателот на услуги) во гарантираниот период, МКТ се обврзува да го гарантира и овозможи остварувањето на правата од работен однос поврзани со плаќањето на работата (основна бруто плата, работна успешност, додатоци и месечна компаниска стимулација) во висина која на работникот му била утврдена во Договорот за вработување склучен со МКТ во последниот месец пред откажување на истиот, како и надомест за Нова година и Божиќ и регрес за годишен одмор во висина утврдена согласно условите од Колективниот Договор на МКТ, на превземените работници од точка 1.2.1 до истекот на гарантираниот период.
1.3.5. МKТ се обврзува да бара, а Давателот на услугите, како нов работодавач на превземените работници е должен да доставува до МKТ и Синдикалната организација на МКТ, полугодишна и годишна писмена потврда дека ги исполнува обврските кон преземените работници согласно условите утврдени со оваа Спогодба .
1.3.6. Со потпишување на Договорот за услуги и преземањето на вработените од страна на новиот работодавач (давателот на услуги), сите обврски на МКТ кон превземените работници по основ на позитивните законски прописи и применлив колективен договор престануваат во целост и истите ги презема новиот работодавач (давателот на услуги).
1.3.7. Условите  за превземање утврдени со точките 1.1.,1.2. и 1.3. од оваа Спогодба склучена помеѓу МКТ и Синдикалната Организација на МКТ, ќе бидат содржани во Договорот за услуги склучен помеѓу МКТ и Давателот на услуги, како посебен Прилог и негов составен дел.

1.3.8. Условите за преземање како и утврдените права од работен однос во гарантираниот период, ќе бидат содржани во Договорот за вработување на превземените работници, кои истите ќе го склучат со новиот работодавач (Давателот на услуги).
1.3.9. Двете договорни страни, потписнички на оваа Спогодба се согласни дека доколку во процесот на преговори со потенцијалните даватели на услуги стане спорна некоја од гаранциите утврдени во точка 1.3 ќе ја разгледаат можноста за евентуална промена на истите.
2.Понуда на нов договор за вработување на друго работно место (согласно член 96 од ЗРО)
Работодавачот ќе ја разгледа можноста, согласно своите потреби, на оние вработени кои ги исполнуваат условите предвидени за работните места за кои работодавачот има потреба од вработени да им понуди склучување на нов договор за вработување. 
1.4. Услови:
1.3.3. Работодавачот ја утврдува потребата од распоредување.

1.3.4. Врши селекција од вработените, согласно предвидените услови на работните места за кои има потреба од вработени, а согласно бројот и структурата на вработените од засегнатите дејности (стручна спрема, досегашна работа, поседување вештини и знаење и сл.).

1.3.5. Согласно претходното, работодавачот одлучува на колку и на кои вработени ќе им понуди:
· Преквалификација (период на обука) за работа на друго работно место, со склучување на нов Договор за вработување.

· Понудување на нов Договор за вработување (во случај да работникот ги исполнува предвидените услови за новото работно место, без период на обука).
2. Спогодбено раскинување на Договорот за вработување
3.1. Услови:

2.1.1. Работодавачот ќе му понуди на работникот можност за  спогодбено раскинување на Договорот за вработување под одредени услови.

2.1.2. За спогодбено раскинување на Договорот за вработување работодавачот ќе му исплати на работникот еднократна испратнина согласно Табела 1 во нето износ согласно средниот курс на НБРМ утврден на денот на исплатата и тоа:

                                                                                                                              Табела 1
	Полни  години  работен стаж во МКТ
	Износ по вработен во евра (нето)

	од 1 до 5 години
	1.000

	од 6 до 10 години
	3.000

	од 11 до 15 години
	5.000

	од 16 до 20 години
	7.500

	од 21 до 25 години
	9.500

	Од 26 години и повеќе
	11.500


2.1.3. Вработениот нема право на паричен надоместок како невработен од Агенција за Вработување на Република Македонија, а ги има другите права како невработен согласно закон.
3. Отказ на Договорот за вработување од деловни причини
3.1. Услови:

3.1.1. Oние вработени, кои во рокот за изјаснување, нема да се определат (нема да се изјаснат) за ниту една од претходно дадените опции, Договорот за вработување ќе им биде откажан со отказ од деловни причини (технолошки вишок). Откажувањето на Договорот ќе биде со отказен рок согласно ЗРО или обештетување за сметка на отказниот рок, согласно договорот постигнат помеѓу МКТ и работникот.

3.1.2. Овие вработени ќе немаат право на паричен надоместок како невработени, на терет на   АВРМ, поради неприфаќање вработување кај друг работодавач, а имаат други права како невработени  согласно закон. 

3.1.3. Работодавачот на овие вработени ќе им исплати испратнина, во функција на ублажување на последиците предизвикани од престанување на потребата од нивната работа во МКТ и тоа: 

· Испратнина согласно член 97 од ЗРО и тоа:
	Број на години во работен однос во МКТ
	Број на нето плати

	до 5 години
	1

	од 5 до 10 години
	2

	од 10 до 15 години
	3

	од 15 до 20 години
	4

	од 20 до 25 години
	5

	над 25 години
	6


· Дополнителна испратнина согласно член 120 став 2 од Колективниот договор на МКТ, во висина од 2.000 € во денарска противвредност, согласно средниот курс на НБРМ утврден на денот на исплатата.
4. Општи услови (за сите вработени до денот на престанок на работниот однос во МКТ)
· Искористување на преостанат годишен одмор од претходната година, како и годишен одмор за тековната година во рамките на отказниот рок (доколку е можно), или паричен надоместок за сметка на неискористените денови на годишен одмор, согласно одредбите од ЗРО.
· Право на јубилејна награда, регрес за годишен одмор, надоместок за Нова година и Божиќ, доколку до денот на престанокот на работниот однос, работникот ги исполнува условите за тоа, согласно одредбите од Колективниот договор на МКТ. 
· Право на годишен бонус за извршување на работата се остварува согласно интерните компаниски акти.
Член 3
За мерките содржани во член 2 на оваа Спогодба, вработените кои ќе бидат опфатени со процесите на аутсорсирање на несуштинските дејности во МКТ, ќе имаат право да се определат согласно принципот на доброволност во рок кој ќе биде определен од страна на работодавачот МКТ.

ПРЕОДНИ И ЗАВРШНИ ОДРЕДБИ
Член 4
Оваа Спогодба влегува во сила со денот на нејзиното донесување, а претставува составен дел на годишната Спогодба за усогласување на интересите за 2014 година. 
Условите утврдени во оваа Спогодба ќе се применуваат и на можни идни процеси на аутсорсирање на несуштински дејности во МКТ во текот на 2015 година и понатаму, доколку истото се одобри од страна на Одборот на Директори на МКТ. Доколку има потреба за повторно разгледување на некои од условите утврдени со истата, секоја од страните потписнички на оваа Спогодба може да побара одржување на преговори на кои соодветно ќе се разгледаат барањата.

Синдикална организација на 

        Главен Извршен Директор
 Претседател




        Андреас Маиерхофер
 Јордан Сандев



                        
